Ш.Рәкыйповның “Кызлар-йолдызлар” повестенда хатын-   кызларның рухи халәтен тасвирлау үзенчәлекләре       




            
Ш.Рәкыйповның әлеге повесте халкыбызның Бөек Ватан сугышы елларында күрсәткән тиңдәшсез батырлыгын тасвирлауга багышланган. Каһарманлык үрнәкләрен автор бу очракта хатын-кызлардан гына торган төнге бомбардировка авиаполкы сугышчылары мисалында күрсәтә. Роман геройлары – ил бәйсезлеген яклап ут өермәсен кичкән батырлар, халкыбызның дистәләрчә елларга тыныч тормыш тәэмин иткән фидакарьләр. “Алар каршында иң явыз дошман да тетрәргә мәҗбүр, алар алдында үлем дә чигенергә мәҗбүр! Язучы, сурәтләү буяуларын һич тә куертмыйча, чын тормыш материалларына таянып, төрле чыганакларны, истәлекләрне өйрәнеп, дәһшәтле сугыш көннәрен, хатын-кызларның авиация полкы хәрәкәт иткән Төньяк Кавказ, Тамань, Дон буйларындагы сугыш күренешләрен җанландырып бирә алган” (1(.
Ш.Рәкыйповка авиация полкының шанлы юлын дөрес яктырту белән бергә, хатын-кызларның сугыш шартларындагы рухи халәтен күрсәтү бурычын да хәл итәргә туры килгән. Кыю һөҗүмнәре белән дошманга һәм аның сугыш техникасына сизелерлек зыян китергән кыю кызларны гитлерчылар «төнге убырлар» дип атаганнар. Шушы хатын-кыз очучыларның күңел дөньясын җентекләгәндә, аларның экстремаль ситуацияләрдәге халәтләрен тасвирлаганда автор зур осталык белән эш итә. Дилогиянең үзәгендә халкыбызның батыр кызлары Мәгубә Сыртланова һәм Ольга Санфирова образлары торса да, язучының игътибары аларның төрле милләттән булган көрәштәшләрен дә читтә калдырмый. Татар, рус, украин, белорус, казакъ, удмурт һәм башка милләт кызларының бердәм гаиләдәй дус яшәүләрен  һәм көрәшүләрен үзе күреп торгандай бәян итә. Язучының әсәрләрендә милли колорит, үзенчәлек ачык сизелеп тора. Ул аның күп кенә әсәрләре өчен характерлы һәм уңай якларының берсе. Һәр милләт вәкиле кырыс сугыш шартларында да үз кавеменең тарихи үткәненә, милли йолаларына хөрмәт саклый. Моны автор Яңа елны каршы алу вакыйгасын сурәтләү ярдәмендә ачып бирә. 

Дуслыкның ныклыгы һәм сафлыгы көрәш кырында бигрәк тә ачык беленә. Сугышта илебез халыклары арасындагы мөнәсәбәт тә җитди сынау үтте. Язучыларның әсәрләрендә халыклар дуслыгы темасы шулай ук иң төп һәм үзәк идеяләрнең берсе булып торды. Бу традиция инде М.Гафури, Ш.Камал, Г.Камал, Һ.Такташ. А.Шамов, Г.Кутуй, М.Әмирләр кебек язучылардан ук килде. Сугыштан соңгы прозада Ә.Еники әсәрләрендә  милләтара мөнәсәбәтләрнең дустанә, тату булуын ассызыклый торган күп очракларга тап буласың. Дуслык темасы Г.Әпсәләмов әсәрләрендә киң чагылыш тапты. Аның “Ак төннәр” повестенда көчле характер иясе, украинлы Апанас Грай, “Газинур” романында сугышчыларның яраткан командиры, акыллы һәм кыю сугышчы, рус егете капитан Бушуев – моның матур мисаллары. Г.Бакирның “Партизан малай” исемле повесте фашистлар тарафыннан оккупацияләнгән территорияләрдәге украин халкының авыр хәлдә калуына теләктәшлек хисләре белән тулы. Язучы биредә, партизаннарның дошманга каршы героик көрәшләрен чагылдыру белән бергә, гади украин хатыны Анна Николаевнаның бай һәм тирән эчке рухи матурлыгын, үз иле, үз Ватаны өчен булган кыю адымнарын, хәрәкәтләрен тасвирлый. 
 Хатын-кызларның сугыштагы фидакарьлеген сурәтләүдә Ш.Рәкыйповның үз стиле һәм алымнары бар. Ул, аларны яратып, “кызлар-йолдызлар” дип атый. Бу тәгъбир язучының җиңел кулыннан халык лексиконына да кереп калды. Дүртенче һава армиясендә беренчеләрдән булып гвардияче исемен яулаган бу полкның тугыз очучысына берьюлы Советлар Союзы Герое исеме бирелә. Бу үзе генә дә төрле милләт кызларының, монолит бер көч булып, фашист өерен аяусыз дөмбәсләвен раслаучы бер мисал булып тора. Әсәр үзәгендә башлыча ике образ тора. Алар – татар кызлары Ольга Санфирова (полкташлары аны Ляля, Ләйлә дип йөртәләр) һәм хикәяләүче Мәгубә Сыртланова. Ольга сугышчан өлкән дустының хикәяләве ярдәмендә ачылса, Мәгубә үзенең полкташларына булган мөнәсәбәте аша күз алдына баса. Баш персонажларның һәр икесе – катлаулы характер, үзенчәлекле холык ияләре. Язучы аларны катлаулы психология ияләре буларак сурәтли, җанлы кешеләр итеп күз алдына китерә. Һәр образ бихисап вакыйга һәм күренешләр, кичерешләр ярдәмендә тудырыла. Язучы әсәрдә эстетик матурлыкны идиллик күренешләрдә эзләми, ул аны ныклы характерның киеренке, кырыс обстановкада алып барган көрәшендә һәм җиңүендә күрсәтә. Ш.Рәкыйпов Ватан сугышы чоры кешесенең кырыс матурлыгын да бирә. Повестьта көрәшләр, бәрелешләр процессын сурәтләгәндә автор бу кырыс матурлыкны героиняның эчке рухи гүзәллегенә сокланырлык  дәрәҗәгә күтәреп тасвирлый. Баш очларында үлем фәрештәсе уйнап торганда да, кызлар киләчәкнең матур хыяллары белән җылынып яшиләр. Сугыш күпме генә үлем һәм җимереклек китермәсен, күпме генә кан һәм күз яше, толлык һәм ятимлеккә сәбәпче булмасын, кеше булган кешеләрдә асыл сыйфатлар җуелмый. Алар саф, нәзакатле, принципиаль, ярдәмчел һәм тугрылыклы булып калалар. Бу җәһәттән автор Ләйләнең бу хактагы фикерләрен бер ноктага туплап биргән: “Фашистны дөмбәсләп йөреп тупасланырга, күркәмлекне җуярга һич ярамый. Җаныбыз да, тәнебез дә пакь булсын, матур булсын! Утлы давыллар аша узып та таушалмаганнар, сау-сәламәт калганнар дисеннәр”(2(.
Мәгубә Сыртланова сүзләре дә моңа аваздаш. “Каһәр төшкән сугыш күпне күрсәтсә дә, без һаман нечкә күңелле хатын-кыз икәнбез әле. Мөгаен, бу – яхшыдыр. Кызгану хисеннән мәхрүм ителгән кешене камил акыллы дип әйтеп булмый”(2(. Лачын кызларның кер чайкау күренешләре, Женя Рудневаның Керчьне бомбага тотар алдыннан Пушкинның Кырымда булуы турында мавыгып сөйләгән сүзләре, Яңа елны каршылау күренешләре – болар барысы да җирдә хатын-кыз гүзәллеген һәм аның матур күңел дөньясын ярлыландырырлык көч юк икәнлеген раслый. Дошманга каршы нәфрәтнең һәр очучы күңелендә иң изге төшенчәләргә бәйле рәвештә формалашуын автор зур осталык белән күрсәтә.
Язучы үз геройлары мисалында аларга хас югары әхлакый сыйфатларны, гуманлыкны, дуслык хисләрен чагылдыра, җиңүче-сугышчыларның затлы сыйфатларын күрсәтүне максат итә. Алар сугыш һәм әхлак турында торган саен ныграк уйланалар, җиңү өчен әхлакый хокуклары булуына инаналар. Кызлар һәрвакыт рухи аклыкка, күңел дөньясының сафлыгына омтылалар, гаделлек, кешелек сыйфатларының һичшиксез өстенлек алуына өмет итәләр. Эчке кичерешләре, рухи халәтләре табигый, реаль һәм ышандырырлык итеп сурәтләнә.
Үзенчәлекле язучы буларак, Ш.Рәкыйпов татар әдәбиятының иң яхшы традицияләрен дәвам иттерә: хатын-кызларның рухи, җисми мөмкинлекләренең чиксезлеген, аларның затлылыгын күрсәтә. Автор аларны, бик җитди хәлләргә куеп, тәвәкәллектә сыный, кыюлыкларына, рухи ныклыкларына соклана. Фаҗига алдында сынмаган ихтыяр көчен, күңел ныклыгын ачып сала. Бу традиция Г.Исхакый, Г.Ибраһимов, М.Әмир, Г.Бәширов әсәрләреннән үк килә. 

